REZIME RADA

U ovom radu kandidat je istakao značaj istraživanja ponašanja  različitih segmenata javnosti, kao i utvrđivanje motiva za određeno ponašanje javnosti na koje, osim pojedinih institucija i organizacija, nastoje uticati i masovni mediji. U skladu s tako postavljenim predmetom istraživanja kandidat je postavio ciljeve istraživanja i artikulirao generalnu hipotezu svog rada čime je uspostavio teorijski okvir unutar kojeg je mogao uspješno istraživati učešće javnosti u procesu rješavanja ekoloških problema (od procesa izdavanja okolišnih dozvola do procesa donošenja odluka) i PR tehnike i modele koje su koristili organizacije i institucije koje su najodgovornije za stanje životne okoline na području grada Zenice. 

Osim toga rad je predočio značaj ekologije u modernom društvu, odnosno nastanak ekološke svijesti kao univerzalne vrijednosti i značaj njenog pretvaranja u sastavni element modernog koncepta ljudskih prava. U ovom kontekstu u radu se ukazuje i na legislativu kojom su međunarodna zajednica, te posebno Evropa, istakle važnost postojanja i razvijanja politike zaštite životne sredine, kao i važnost ispunjavanja prava javnosti na informisanje o ekološkim problemima. 

Kandidat je svojim istraživanjem ukazao na konkretne pokazatelje o ekološkoj situaciji u Zenici prezentirajući podatke o analizi stanja okoliša, kao i pokazatelje procesa upravljanja kvalitetom zraka, te upravljanja otpadom i vodenim resursima. U radu su analizirani i stavovi  javnosti, te identificiran stepen (ne)aktivnosti tih javnosti kada je u pitanju uticaj na ekološka pitanja u Zenici. U radu se istražuju PR tehnike i modeli koje koristi glavni  zagađivač na području grada, te nastoje identificirati osnovni principi PR strategije koju bi općina Zenica trebala kreirati kako bi zadovoljila objektivne potrebe javnosti u Zenici. 

Na osnovu svih ovih istraživačkih i analitičkih opservacija, kandidat zaključuje da su javnosti veoma bitne kada je riječ o odgovornom i efikasnom realiziranju javnih poslova i problema, pa tako i kada se radi o ekološkim problemima, ali da javnosti u Zenici nemaju značajan uticaj na rješavanje ekoloških pitanja. 

